
«Sinergia» influenzescha surtut il martgà da biros
La citad è persvasa ch’i gartegia d’occupar quellas localitads

� En in’emprim’etappa reunischa il
chantun Grischun a Cuira Vest ina part
da l’administraziun en l’edifizi nov «Si-
nergia» cun 400 plazzas da lavur. Quel-
las èn actualmain scumpartidas en 44
immobigliasen ilcenterdaCuira.Actu-
almain è il chantun londervi a concluder
aCuira vest l’emprim’etappa dal nov cen-
ter d’administraziun chantunal Sinergia.
A la Ringstrasse/Salvatorenstrasse è bain-
baud pront il stabiliment cun las locali-
tads per 400 plazzas da lavur. Ils custs per
las lavurs da construcziun muntan a 69
milliuns francs. Actualmain sa chattan ils
biros da l’administraziun chantunala en
44 edifizis en il center da la citad da Cui-
ra. Quellas èn per gronda part proprietad
dal chantun è duain vegnir vendidas e las
singulas localitads prendidas a fit duain
vegnir desditgas. Cun concentrar l’admi-
nistraziun vul il chantun spargnar 1,2 fin
1,9 milliuns francs l’onn. «Las lavurs per
l’emprima etappa da la Sinergia èn ter-
minadas a la fin da quest onn», di Gion
Darms, il vicearchitect chantunal.

Concurrenzas per chattar
bunas soluziuns

Sco ch’el declera nun ha il chantun ven-
dì anc naginas da las 44 immobiglias en
il center da Cuira: «Ins è uss londervi a
preparar ils inserats per scriver or las im-
mobiglias ch’èn proprietad chantunala e
da schliar ils contracts da fittanza da las
autras.» Las immobiglias fittadas han ina
surfatscha utilisada principala da var

4000 meters quadrat e las immobiglias
d’atgna proprietad ina da var 9000 me-
ters quadrat. Da questa surfatscha fa part
er il Sennhof a Cuira. Il chantun Gri-
schun emprovia da vender sias immobi-
glias ch’el na dovria pli grazia a la Siner-
gia u da ceder quellas en dretg da con-
strucziun, cuntinuescha Darms. Quai
vul dir tenor el ch’il terren resta proprie-
tad dal chantun, l’investur po construir
sin quel terren quai ch’el vul, respectond
las leschas da construcziun. «Cun far
concurrenzas per ils investurs prova il
chantun da chattar bunas soluziuns per
las immobiglias che midan maun ed
adiever.» Cur che la Sinergia è a fin datti,
sco ch’el di, ina roschada che dura fin la
fin da l’onn 2021: «Il departament per

economia publica e fatgs socials p. ex. fa
proxim onn midada da la Chasa grischa
en la Sinergia, las localitads libras vegnan
occupadas dal departament da finanzas e
vischnancas.»

Consequenzas da l’emprim’etappa
El na temia betg ch’i dettia a Cuira bler
spazi causa l’edifizi Sinergia, di Urs Mar-
ti, il president da la citad da Cuira, «quel-
las localitads che vegnanuss bainbaud svi-
dadas pon ins senza fadia occupar puspè.»
El menziuna las immobiglias ch’il chan-
tun vegnia a vender: «Qua vegni segir-
main investì insatge, e quai è fitg positiv,
ils cumpraders vegnan a realisar en quel-
las immobiglias novs projects e las occu-
par uschia puspè.» Marti di ch’el saja fitg

optimistic en quai che reguardia l’empri-
ma fasa da la Sinergia. «Sch’il project vegn
cuntinuà èsi pli difficil», accentuescha il
president da citad, «la segund’etappa ve-
gniss puspè suttamessa al suveran, e qua
na sun jau betg uschè segir ch’ella vegniss
approvada.» El menziuna che l’em-
prim’etappa era vegnida acceptada cun
mo paucas vuschs dapli (vesair fanestra).
I vegnia a mancar a las butias ed ustarias
en il center da Cuira ina buna part da la
clientella cur che las localitads da la Siner-
gia sajan occupadas na craja Marti betg:
«Quels che lavuravan en ils biros chantu-
nals en il center vegnan remplazzads dad
autra glieud, clientella ch’è gist uschè
spendabla, qua na ma fetsch jau nagins
quitads.»

Difficil da transmidar ils biros
en abitaziuns

Reto Annen che maina la gestiun da l’As-
socaziun svizra dals proprietaris da chasas
HEVCuiraRegio di ch’i vegnia a dar cau-
sa l’edifizi chantunal Sinergia tuttenina
blers biros vids, quai che vegnia ad influ-
enzar surtut il martgà da biros a Cuira.
«Per il martgà d’abitaziuns na vegn quai
betg ad esser il cas immediatamain», ma-
negia’l, «quai fiss il cas mo sche las locali-
tads dals biros vegnissan transmidadas en
abitaziuns.» A ses avis na fiss quai betg
uschè simpel, surtut causa la posiziun da
las abitaziuns: Ils blers biros chantunals sa
chattan tenor el en lieus cun bler traffic.
ACuira datti actualmain plirs projects pli
gronds da chasas d’abitar. «La dumonda
è sche cumpraders na preferischan plitost

da s’acquistar in’abitaziun en quartiers pli
quiets ch’en il center da citad», di Annen.
Far or da biros abitaziuns è, sco ch’el ac-
centuescha, ina chaussa tut auter che sim-
pla ed er betg favuraivla: «I dovra ulteriu-
ra infrastructura, ina cuschina na pon ins
betg simplamain construir en in local
ch’era avant biro.»

L’edifizi per l’uffizi chemic numnà Chemiegebäude è in dals stabiliments ch’il chantun na
dovra bainbaud betg pli. FOTO UFFIZI DA CONSTRUCZIUN AUTA

Cun mo 38 vuschs
differenza

L’on 2012 avevan regenza e parla-
ment suttamess il project per il center
da l’administraziun chantunala «Si-
nergia» per in import da 69 milliuns
francs al suveran grischun. Blers vo-
tants ed er intgins deputads al cussegl
grond temevan che la midada dals bi-
ros da l’administraziun dal center da
citad or aCuiraVest avess consequen-
zas nuschaivlas per la citad veglia da
la chapitala grischuna. Perquai eri fitg
difficil da far prognosas, vegn il pro-
ject «Sinergia» acceptà u betg? La vo-
taziun è stada d’enviern 2012: Il cen-
ter per l’administraziun chantunala a
CuiraVest è vegnì acceptà cun 27206
vuschs cunter 27168 vuschs, damai
cun ina differenza da mo 38 vuschs.
La segund’etappa dal project prevesa
da concentrar ulteriuras 270 plazzas
da lavur en in stabiliment cuminaivel.
Er quell’etappa che nun è anc instra-
dada sto vegnir acceptada dal suveran.

